
MINUTI


KUMITAT MAGĦŻUL TAL‑KAMRA TAD‑DEPUTATI


SEDUTA NRU. 3

It‑Tlieta, 26 ta’ Novembru 2013


Il‑Kumitat iltaqa’ fil‑Kamra tal‑Kumitati fil‑Palazz il‑Belt Valletta fl‑4.36 p.m.

Mr Speaker, l‑Onor. Anġlu Farrugia, ippresjeda.


PREŻENTI

Il‑Ministru għall‑Affarijiet Barranin l‑Onor. George Vella, l‑Onor. Justyne Caruana, l‑Onor. Ryan Callus u l‑Onor. Francis Zammit Dimech.

Il-Kumitat Magħżul qabel li Dr Donatella Frendo Dimech, Deputat Awditur Ġenerali,,għandha titħalla tipparteċipa fid-diskussjoni.
 

MINUTI

Il‑Minuti tal-laqgħa numru 2 li saret nhar it-Tlieta 5 ta’ Novembru 2013 kienu konfermati. 


PERMESS TAL-KUMITAT

L-iSpeaker informa lill-Kumitat li kellu talba mill-media sabiex jiffilmjaw u jieħdu ritratti għall-ewwel ftit minuti tal-laqgħa tal-Kumitat.  

Il-permess ingħata.


XOGĦOL TAL‑KUMITAT

L-Ispeaker Farrugia ppreżenta lill-Membri tal-Kumitat Magħżul:

1. kopja preliminari ta’ abbozz ta’ liġi li jwaqqaf kummissarju u kumitat permanenti dwar l-istandards, l-etika u l-imġiba xierqa fil-ħajja pubblika; 
2. kontribuzzjoni mis-Sur Victor Cauchi L.P. datata 7 ta’ Novembru 2013; u
3. dokument li ġie ppreparat fuq proposta tal-Onor George Vella fil-laqgħa numru 2 li jelenka numru ta’ punti fejn hemm konverġenza bejn il-Membri dwar x’għandu jiġi rakkomandat lill-Kamra fir-rigward tat-twaqqif ta’ kummissarju u kumitat permanenti dwar l-istandards, l-etika u l-imġiba xierqa fil-ħajja pubblika; u
4. dokument li jelenka numru ta’ punti oħrajn li għad jeħtieġu deċiżjoni tal-Kumitat.

Il-Kumitat ħa nota tad-dokumenti ppreżentati u waqt il-konsiderazzjoni tat-tielet u r-raba’ dokument indikat hawn fuq, wasal għall-konklużjonijiet segwenti.
 
Il-Kumitat qabel li d-definizzjoni ta’ “persuna f’kariga pubblika” għandha tirreferi għal:

a. Membri Parlamentari, inkluż il-Prim Ministru, Ministri u Segretarji Parlamentari; u
b. Persuni appuntati f’‘positions of trust’ bħal pereżempju f’segretarjati tal-ministeri, segretarjati tas-segretarji parlamentari, l-EU Secretariat, pożizzjonijiet f’korporazzjonijiet, awtoritajiet u entitajiet oħra governattivi li jimtlew mingħajr ma tkun saret sejħa għall‑applikazzjonijiet.

Il-Kumitat Magħżul qabel li f’dan l-istadju, persuni eletti f’karigi pubbliċi bħalma huma l-kunsilliera lokali, ma kellhomx jiġu koperti.

Il-Kumitat Magħżul qabel li l-kummissarju dwar l-istandards, l-etika u l-imġiba xierqa fil-ħajja pubblika għandu jkollu d-dritt li:

a.	jagħmel investigazzjoni wara li jirċievi lment bil-miktub jew fuq inizjattiva tiegħu stess;
b.	jispezjona u fejn hemm bżonn jivverifika d-dikjarazzjonijiet tal-assi tal-Membri Parlamentari;
c.	jiġbed b’mod kunfidenzjali l-attenzjoni għal xi nuqqas, biex il-persuna konċernata jkollha l-opportunità li tirregola l-pożizzjoni tagħha;  

F’dan ir-rigward il-kummissarju għandu jkollu wkoll rwol konsultattiv minbarra dak investigattiv, b’tali mod li, pereżempju, Membru Parlamentari jkunu jista’ jirrikorri lejh għal parir dwar jekk attività li jkun beħsiebu jagħmel tkunx tikser il-kodiċi ta’ etika applikabbli għalih jew dwar jekk tali attività tkunx tammonta għal nuqqas ta’ mġiba xierqa.

d.	jirreferi każijiet direttament lill-Kummissarju tal-Puliżija f’każ ta’ suspett ta’ reat kriminali;
e.	jirreferi każijiet lill-Kummissjoni Permanenti kontra l-Korruzzjoni jew kull entità oħra li jidhirlu xieraq;  

f.	isejjaħ xhieda u jeħtieġhom jixhdu u jipproduċu dokumenti li jkunu fil-pussess tagħhom jew taħt il-kustodja tagħhom f’dawk iċ-ċirkostanzi kif quddiem qorti jkunu meħtieġa li jixhdu jew jipproduċu dokumenti.

Fuq punt imqajjem mill-Onor Justyne Caruana dwar id-dritt għal rimedju mill-persuna aggravata f’każ ta’ rapport falz, Dr Frendo Dimech issuġġeriet li f’dak il-każ ikun japplika l-artikolu 110 tal-Kodiċi Kriminali u li tali provvediment jista’ jiġi riprodott fl-abbozz li se jiġi propost bħala rakkomandazzjoni lill-Kamra.

Il-Kumitat Magħżul qabel li:

a. il-kummissarju għandu jirreferi dawk il-każijiet li fl-opinjoni tiegħu jammontaw għal prima facie nuqqas ta’ mġiba xierqa  lill-kumitat permanenti tal-Kamra;
b. f’dawk il-każijiet fejn il-kummissarju jirreferi każ lill-Kummissarju tal-Pulizija jew lill-Kummissjoni Permanenti kontra l-Korruzzjoni jew xi entità oħra, huwa għandu minnufih jinnotifika b’dan lill-kumitat permanenti; 
c. f’dawk il-każijiet fejn il-kummissarju ma jsib ebda nuqqas ta’ mġiba xierqa, huwa għandu jwaqqaf il-każ immedjatament, jinnotifika lil min ressaq l-ilment u lill-kumitat permanenti; u
d. il-kummissarju għandu jara li tinżamm il-kunfidenzjalità dwar kull ilment riferut lilu għall-investigazzjoni u li din il-kunfidenzjalità tinżamm sa dak il-mument li huwa jiddeċiedi li hemm prima facie każ ta’ nuqqas ta’ mġiba xierqa u jirreferih lill-kumitat permanenti. 

Il-Kumitat Magħżul qabel li l-kumitat permanenti dwar l-istandards, l-etika u l-imġiba xierqa fil-ħajja pubblika għandu:
· jiċċara xi punti fir-rapport tal-kummissarju b’kull mod li jidhirlu xieraq;
· jkollu d-dritt li jagħmel investigazzjonijiet addizzjonali, meta tinħass il-ħtiega, b’kull mod li jidhirlu xieraq; 
· jkollu d-dritt li jsejjaħ xhieda u jeħtieġhom jixhdu u jipproduċu dokumenti li jkunu fil-pussess tagħhom jew taħt il-kustodja tagħhom f’dawk iċ-ċirkostanzi kif quddiem qorti jkunu meħtieġa li jixhdu jew jipproduċu dokumenti; u
· jagħmel rapport lill-Kamra dwar il-każijiet riferuti lilu. 

Il-Kumitat Magħżul iddiskuta l-punt jekk il-kumitat permanenti għandux ikollu rwol ta’ monitoraġġ fuq il-kummissarju.  L-Onor Zammit Dimech ippropona li għandu jiġi ċċarat dak li jiġri fil-Parlament Ingliż fid-dawl li dan il-provvediment jeżisti fis-sistema Ingliża.  Fuq proposta tad-Deputat Avukat Ġenerali l-Kumitat qabel li fl-abbozz ta’ liġi għandu jiddaħħal provvediment bħal ma hemm fil-Kostituzzjoni fir-rigward tal-Avukat Ġenerali li jgħid li fl-eżerċizzju tal-funzjonijiet tiegħu il-kummissarju għandu jkun indipendenti u ma jkun suġġett għall-kontroll ta’ ebda persuna jew awtorità.  B’hekk ikun jista’ jiddaħħal ukoll it-test li jitkellem dwar l-irwol ta’ monitoraġġ tal-kumitat permanenti fuq ix-xogħol tal-kummissarju.

Il-Kumitat Magħżul iddiskuta l-punt dwar jekk il-kummissarju u/jew il-kumitat permanenti għandhomx ikollhom terminu li fih iridu jlestu r-rapport tagħhom.  Id-Deputat Avukat Ġenerali pproponiet il-mudell tal-artikolu 550 tal-Kodiċi Kriminali li jitkellem dwar meta maġistrat ma jagħlaqx inkjesta fi żmien xahrejn u li allura dan ikun irid jinforma lill-Avukat Ġenerali bir-raġuni għad-dewmien.  Il-Kumitat Magħżul qabel li għandha tiġi mistħarrġa l-użanza fis-sistema tal-House of Commons. 

Il-Kumitat Magħżul qabel li l-kumitat permanenti m’għandux ikollu d-dritt li jitlob lill-kummissarju jirrevedi l-parir tiegħu iżda li jkollu d-dritt jirrakkomanda lill-Kamra parir differenti minn dak mogħti mill-kummissarju billi jissottometti raġuni motivata.


Il-Kumitat Magħżul imbagħad għadda biex jiddiskuti r-raba’ dokument ippreżentat mill-Ispeaker Farrugia u wasal għal dawn il-konklużjonijiet:

Il-Kumitat Magħżul qabel li l-kumitat permanenti għandu jkollu s-setgħa li jirrakkomanda sanzjonijiet iżda li jkun hemm aktar gradi ta’ sanzjonijiet minn dawk stipulati fil-Kap 113.  L-Onor Zammit Dimech issuġġerixxa li wieħed għandu jara x’jiġri fil-House of Commons.

Dwar persuni li jkunu ingaġġati f’position of trust il-Kumitat Magħżul qabel li l-kumitat permanenti għandu jkollu s-saħħa li jordna lis-Segretarju Permanenti Ewlieni jieħu l-passi li l-kumitat permanenti jidhirlu xierqa fil-konfront ta’ tali persuni.  Il-Kumitat qabel ukoll li f’dan ir-rigward wieħed għandu jieħu in kunsiderazzjoni l-provvedimenti tal-Att dwar Impjiegi u r-Relazzjonijiet Industrijali (EIRA) u l-Att li jirregola l-impjiegi fis-settur pubbliku bil-għan li l-provvediment tal-att propost ikunu jipprevalu fuq dawk il-provvedimenti eżistenti fiż-żewġ atti msemmija li jistgħu jxekklu l-implimentazzjoni tar-rakkomandazzjonijiet tal-kumitat permanenti.

Il-Kumitat Magħżul qabel li l-kummissarju għandu jkun nominat mill-Prim Ministru wara konsultazzzjoni mal-Kap tal-Oppożizzjoni u li għandu jinħatar mill-Kamra tad-Deputati b’vot ta’ żewġ terzi tal-Membri kollha tal-Kamra.

Dwar il-kompożizzjoni tal-kumitat permanenti, il-Kumitat Magħżul qabel li għandu jkun kompost minn żewġ membri minn kull naħa tal-Kamra u li għandu jkun presedut mill-Ispeaker.  Ġie suġġerit li l-Ispeaker ma jkollux vot oriġinali imma jkollu l-casting vote.

L-Ispeaker informa lill-Membri preżenti li kien se jkun qed jgħaddilhom kopja ta’ abbozz li se jiġi rivedut mill-uffiċċju tal-Avukat Ġenerali għall-konsiderazzjoni tagħhom.

Fil-5.57pm il-Kumitat ikkonkluda.








							RAYMOND SCICLUNA
							SKRIVAN TAL‑KAMRA




KONFERMATI



							ANĠLU FARRUGIA
							SPEAKER





2

